
	1. «Օզոնային շերտը քայքայող նյութերի և հիդրոֆտորածխածինների առաքման թույլտվության էլեկտրոնային եղանակով տրամադրման կարգը սահմանելու մասին» Հայաստանի Հանրապետության կառավարության որոշման նախագծի (այսուհետ` նախագիծ) 2-րդ կետի 2-րդ ենթակետում «հնգօրյա ժամկետում» բառերից հետո «ընդունել» բառն անհրաժեշտ է փոխարինել «հաստատել» բառով:

	Ընդունվել է:
Կատարվել է համապատասխան փոփոխություն:

	2. Նախագծի 1-ին կետով սահմանվող կարգի 4-րդ կետով սահմանված է, որ հայտատուն էլեկտրոնային հայտին կցում է Հայաստանի Հանրապետության օրենսդրությամբ սահմանված փաստաթղթերը, որոնց կցման հնարավորությունը տրվում է «Միասնական հայտ» համակարգով: Մինչդեռ նախագծում ներկայացված չեն որևէ դրույթներ հիշյալ էլեկտրոնային հայտի ձևի և հայտին կցվող անհրաժեշտ փաստաթղթերի վերաբերյալ: 
Այս առումով հարկ է նշել նաև, որ նույն կարգի 11-րդ կետի համաձայն` առաքման թույլտվության տրամադրումը մերժվում է` (...) եթե ներկայացված փաստաթղթերը թերի են կամ (...): Ուստի նկատի ունենալով այն հանգամանքը, որ «Օզոնային շերտի պահպանության մասին» օրենքում նույնպես սահմանված չէ հայտին կից ներկայացվող անհրաժեշտ փաստաթղթերի ցանկ, անհրաժեշտ է նախագծով հստակ և սպառիչ սահմանել հայտին կցվող բոլոր անհրաժեշտ փաստաթղթերը, քանի որ այդ փաստաթղթերի թերի լինելու դեպքում առաքման թույլտվության տրամադրումը մերժվում է: Հիշյալ փաստաթղթերը հստակ և սպառիչ սահմանելու անհրաժեշտությունը բխում է որոշակիության սկզբունքի պահանջներից, համաձայն որոնց` սահմանափակումների հիմքերը և ծավալը պետք է լինեն բավարար չափով որոշակի, որպեսզի իրավունքների և ազատությունների կրողները և հասցեատերերն ի վիճակի լինեն դրսևորելու համապատասխան վարքագիծ:
Ելնելով վերոգրյալից գտնում ենք, որ նախագծի հիշյալ դրույթներն անհրաժեշտ է լրամաշակել:

	Չի ընդունվել:
«Միասնական հայտ» համակարգով հայտեր ներկայացնելիս (ոչ միայն այս, այլ նաև տվյալ համակարգով այլ ոլորտների պետական մարմիններին ներկայացվող հայտերի դեպքում) հայտի կոնկրետ ձևի սահմանման անհրաժեշտություն չկա, քանի որ համակարգն ինքնաշխատ կերպով գեներացնում է հայտը՝ հայտատուի կողմից ներմուծված անհրաժեշտ տվյալների հիման վրա:
Ինչ վերաբերում է հայտին կից ներկայացվող փաստաթղթերի ցանկը նախագծով սահմանելուն, ապա բոլոր դեպքերի համար անհրաժեշտ փաստաթղթերն արդեն իսկ սպառիչ սահմանված են ՀՀ կառավարության 2014թ. դեկտեմբերի 25-ի 1524-Ն որոշման 4-րդ հավելվածի 12-րդ կետով: Այդ փաստաթղթերից յուրաքանչյուրի անհրաժեշտության (հայտին կցելու) պահանջն ընդգրկված է  «Միասնական հայտ» համակարգում:

	3. Ինչպես «Օզոնային շերտի պահպանության մասին» օրենքում, այնպես էլ սույն նախագծի 1-ին կետով սահմանվող կարգի 4-րդ կետով նախատեսված են դրույթներ, որոնց համաձայն` փաստաթղթերի թերի ներկայացված լինելու դեպքում առաքման թույլտվության տրամադրումը մերժվում է: Այս առումով անհրաժեշտ է նկատի ունենալ, որ «Վարչարարության հիմունքների և վարչական վարույթի մասին» օրենքի 32-րդ հոդվածում հստակ սահմանված է ձևական սխալները վերացնելու վերաբերյալ դրույթներ, իսկ 41-րդ հոդվածում՝ վարչական վարույթի վերաբերյալ գործում առկա փաստաթղթերի թերությունները վերացնելը: Հիշյալ օրենքի 32-րդ համաձայն՝ եթե դիմումում առկա են ձևական սխալներ, որոնք կարող են շտկվել, ապա վարչական մարմինը դրանք մատնացույց է անում դիմողին` նրան հնարավորություն ընձեռելով շտկելու այդ սխալները, կամ ինքն է շտկում դրանք` նախապես կամ հետագայում դիմողին իրազեկելով այդ մասին: Եթե դիմումին կից ներկայացված փաստաթղթերի ցանկն ամբողջական չէ, ապա վարչական մարմինը դիմողին առաջարկում է սահմանված ժամկետում համալրել այդ ցանկը:
«Վարչարարության հիմունքների և վարչական վարույթի մասին» օրենքի 41-րդ հոդվածի համաձայն՝ վարույթի մասնակիցների ներկայացրած փաստաթղթերում սխալներ, ջնջումներ, քերվածքներ, վրիպակներ հայտնաբերելու դեպքում վարչական մարմինը պարտավոր է այդ փաստաթղթերը ներկայացնողների ուշադրությունը հրավիրել դրանց վրա` շտկելու նպատակով, ինչպես նաև նրանց ներկայությամբ, ինքնուրույն ուղղել ներկայացված փաստաթղթերում առկա ակնհայտ սխալները, վրիպակները: 
Ելնելով վերոգրյալից առաջարկում ենք քննարկել օրենքի և դրանից բխող թույլտվության տրամադրման կարգերի դրույթները «Վարչարարության հիմունքների և վարչական վարույթի մասին» օրենքի դրույթներին համապատասխանեցնելու հարցը:

	Չի ընդունվել:
Փաստաթղթերի թերի ներկայացման դեպքը հայտի մերժման հիմքերում ներառելն ինքնին չի բացառում վարչական մարմնի՝ «Վարչարարության հիմունքների և վարչական վարույթի մասին» օրենքի 32-րդ հոդվածով նախատեսված պարտավորությունը՝ դիմողին առաջարկելու սահմանված ժամկետում համալրել թերի փաստաթղթեը: Ինչպես նաև հակառակը. վարչական մարմնի նշված պարտավորության (առաջարկի ներկայացման) իրագործումն ինքնին չի կարող բացառել փաստաթղթերի թերի ներկայացման հիմքով հայտի մերժում այն դեպքում, երբ, օրինակ, հայտատուն վարչական մարմնի սահմանած ժամկետում ևս չի համալրում թերի փաստաթղթերը: Այս տրամաբանությամբ էլ սահմանված է թերի փաստաթղթերի ներկայացումը որպես հայտի մերժման հիմք ոչ միայն «Օզոնային շերտի պահպանության մասին» օրենքում և ներկայացվող նախագծում, այլ նաև «Լիցենզավորման մասին» օրենքում (հոված 29, մաս 1, կետ 1), ՀՀ կառավարության 2014թ. դեկտեմբերի 25-ի թիվ 1524-Ն որոշմամբ (հավելված 4, բաժին 2-րդ, կետ 14): Ընդ որում, հիշատակված իրավական ակտերով սահմանվում են տնտեսության ոչ թե մեկ, այլ գրեթե բոլոր ոլորտներում լիցենզիաների տրամադրման, այդ թվում նաև՝ դրանց տրամադրումը մերժելու գործընթացների կանոնակարգման հիմնական և առանցաքային պահանջները: 
Ինչ վերաբերում է «Վարչարարության հիմունքների և վարչական վարույթի մասին» օրենքի 41-րդ հոդվածով սահմանված պահանջների հիշատակմանը (ներկայացրած փաստաթղթերում սխալներ, ջնջումներ, քերվածքներ, վրիպակներ հայտնաբերելը), ապա դրանք խնդրո առարկա՝ հայտի մերժման հիմքին վերաբերելի չեն: 


	4. Միաժամանակ առաջարկում ենք Հայաստանի Հանրապետության կառավարության որոշման նոր նախագիծ ներկայացնելու փոխարեն նախագծի դրույթները նախատեսել գործող ՀՀ կառավարության 2007 թվականի հունիսի 21-ի N 771-Ն որոշման մեջ` համապատասխան փոփոխություններ և լրացումներ կատարելու միջոցով (օրինակ, այդ որոշման առանձին հավելվածի ձևով): Սույն առաջարկությունը պայմանավորված է այն հանգամանքով, որ վերոնշյալ Կառավարության որոշմամբ հաստատված կարգով արդեն իսկ կարգավորվում են օզոնային շերտը քայքայող նյութերի առաքման` ներմուծման կամ արտահանման կամ տարանցիկ փոխադրման թույլտվության (այսուհետ` առաքման թույլտվություն) տրամադրման հետ կապված հարաբերությունները: 

	Չի ընդունվել:
Նախկինում շրջանառված և ներկայումս լրամշակման փուլում գտնվող ՀՀ կառավարության մեկ այլ որոշման նախագծով նախատեսվում է ուժը կորցրած ճանաչել ՀՀ կառավարության 2007 թվականի հունիսի 21-ի N 771-Ն որոշումը:

	2. Ֆինանսների նախարարություն

	09.09.2020թ.
N 01/11-1/13439

	Դիտողություններ և առաջարկություններ  չկան:
	

	3. Պետական եկամուտների կոմիտե

	07.09.2020թ.
N 01/3-4/57918

	1.Քանի որ նախագծում նշված «Միասնական հայտ» համակարգը դեռևս գտնվում է կապալառուի կողմից իրականացման փուլում, իսկ նախագծի հավելվածով սահմանվող կարգը կարող է կիրառվել միայն «Միասնական հայտ» համակարգի գործարկումից հետո, ուստի առաջարկում ենք վերանայել նախագծի ուժի մեջ մտնելու դրույթը:
	Ընդունվել է:
Կատարվել է համապատասխան փոփոխություն:

	2.Առաջարկում ենք նախագծի հավելվածով սահմանվող կարգի 12-րդ կետով կարգավորել նաև «Միասնական հայտ» համակարգի անհասանելի լինելու դեպքում առաքման թույլտվության առկայության մասին մաքսային մարմնին հավաստիացնելու դեպքը, 

	Չի ընդունվել:
Պետք է նկատի ունենալ, որ կարգը նախատեսում է տնտեսավարողի կողմից պետական լիազոր մարմնից թղթային տարբերակի ձեռքբերում: Տնտեսավարողը էլեկտրոնային համակարգի խափանման պարագայում կարող է մաքսային ծառայություն ներկայացնել առաքման թույլտվության թղթային տարբերակը: Գտնում ենք, որ մաքսային ծառայության հավաստիացման համար այլ նոր կառուցակարգերի նախատեսումն ինքնանպատակ է:


	3.նախագծի հավելվածի 12-րդ կետը առաջարկում ենք շարադրել հետևյալ խմբագրությամբ. 
«12.	Էլեկտրոնային եղանակով տրամադրված առաքման թույլտվությունը հավասարազոր է թղթային տարբերակով տրամադրված առաքման թույլտվությանը և հիմք է մաքսային մարմինների կողմից մաքսային գործառույթների իրականացման համար, բացառությամբ ԵԱՏՄ մաքսային օրենսգրքի 340-րդ հոդվածի 5-րդ կետով՝ բնօրինակ փաստաթղթերի պարտադիր ներկայացում նախատեսող դեպքերի: Էլեկտրոնային եղանակով տրամադրված առաքման թույլտվությունը կցվում է մաքսային մարմնի միասնական ավտոմատացված տեղեկատվական համակարգի համապատասխան մաքսային գործառույթի համար կիրառվող էլեկտրոնային փաստաթղթին, հղման տեսքով:»,

	Մասամբ է ընդունվել:
      Էլեկտրոնային և թղթային եղանակներով տրամադրված առաքման թույլտվությունների հավասարազորության խնդիրն արհեստական է: Համապատասխան օրենքով օրենսդիրը նախատեսել է էլեկտրոնային կարգի սահմանում, իսկ գործադիրը ենթաօրենսդրական ակտով սահմանում է անհրաժեշտ կառուցակարգը, որին զուգահեռ շարունակում է գործել թղթային եղանակը: Բացի այս, ԵԱՏՄ մաքսային օրենսգրքի 340-րդ հոդվածի 5-րդ մասի իրավակարգավորումների մեջբերումն անհասկանալի է, քանի որ հակասում է էլէկտրոնային կարգի ընդհանուր գաղափարախոսությանը: Այս դրույթը նախատեսում է բնօրինակ փաստաթղթերի, այդ թվում՝ էլեկտրոնային փաստաթղթերի պատճենների ներկայացում մաքսային մարմին, որոնք պետք է վավերացված լինեն ներկայացնող անձանց (տնտեսավարողներ) կողմից:
       Նախագծի հավելվածի 12-րդ կետը լրացվել է «Էլեկտրոնային եղանակով տրամադրված առաքման թույլտվությունը կցվում է մաքսային մարմնի միասնական ավտոմատացված տեղեկատվական համակարգի համապատասխան մաքսային գործառույթի համար կիրառվող էլեկտրոնային փաստաթղթին, հղման տեսքով:» նախադասությամբ:

	4.Առաջարկում ենք սահմանել օզոնային շերտը քայքայող նյութերի ցանկը՝ ըստ ԱՏԳ ԱԱ դասակարգչի ծածկագրերին համապատասխան։

	Չի ընդունվել:
Նշված ցանկը սահմանված է 2015 թվականի փետրվարի 5-ի «Հայաստանի Հանրապետության մաքսային տարածքով փոխադրման համար արգելված
և սահմանափակումների ենթակա որոշ ապրանքների ցանկերը, ապրանքների
արտահանման և ներմուծման լիցենզիայի  և հայտի ձևերը հաստատելու, որոշ
ապրանքների արտահանման և ներմուծման լիցենզիաների տրամադրման
առանձնահատկությունները սահմանելու և Հայաստանի Հանրապետության
կառավարության 2007 թվականի մարտի 15-ի N 327-Ն որոշման մեջ փոփոխություն
կատարելու մասին» ՀՀ կառավարության որոշման հավելվածներ 1 և 5-ով:

	4. Էկոնոմիկայի նախարարություն

	07.09.2020թ.
N 01/12581

	Դիտողություններ և առաջարկություններ  չկան:
	



